
1. መእተዊ 
 

ተኽሊ ሞሪንጋ (ሽፈራው) ኣብ ዝተፈላላዩ ሃገራት ዓለም 

ዝርከብ ኮይኑ ንደቂ ሰባት ብጣዕሚ ኣገዳሲ ዝኾነ ተኽሊ 

እዩ:: ንኣብነት ህንዲ ንብዙሕ ዓመታት እናልምዑን 

ንዝተፈላለዩ ጥምታት (ከም ምግቢ' ፍረ ሞሪንጋ 

ንዝተፃረየ ዘይቲ' መድሓኒታትን ንፋብሪካታትን 

…ወዘተ) እናውዓሉን ይርከቡ (Foidl, 2001):: እንተኾነ 

ግና ኣብ ሃገርና ከምኡ ድማ ኣብ ክልልና ጥቕሙ ብዙሕ 

ከይተፈለጠ ንነዊሕ ግዜ ፀኒሑ እዩ:: ኣብዚ ሐዚ እዋን 

ኣብ ሕብረተሰብና ናይ ተኽሊ ሞሪንጋ ጥቕሙን 

ኣተኻኽልኡን ኣፍልጦ ንምፍጣር ብዝተፈላለዩ ኣካላት 

ፃዕርታት ይግበር ኣሎ:: 

 

ሃገርና ካብ ዝሓዘቶም ናይ ትልሚ ዕቤትን ስግግርን 

ዕማማት ምህርቲ ሕርሻ ብምዕባይ መነባብሮ ሓረስታይ 

ክመሓየሽን ክልወጥን ምግባር እዩ፡፡ ምስፍሕፋሕን 

ምጥቃምን ተኽሊ ሞሪንጋ ድማ ኣብ ዕቤት ምህርቲ 

ሕርሻን ምርግጋፅ ጥዕናን ናይ ባዕሉ ግደ ክህልዎ ዝኽእል 

ተኽሊ እዩ፡፡ ተኽሊ ሞሪንጋ ብምግባዊ ትሕዝትኡን 

ኩለመዳይ ሕማማት ምክልኻልን ፈውስነቱን ዓብይ ግደ 

ዘለዎ እንትኾን ኣብ ሃገርና ክንድቲ ዝህቦ ጥቕሚ 

ትኹረት ኣይተውሃቦን:: 

እዚ ተኽሊ ብስፍሓት ሞሪንጋ እናተብሃለ ዝፅዋዕ ኮይኑ 

ኣብ ዝተፈላለዩ ከባቢታት ኢትዮጵያ ድማ ዝተፈላለየ 

ሽም ኣለዎ፡፡ ንኣብነት ብኮንሶ ቢሄረሰብ ኣለኮ፣ ብቦረና 

ሶፌራ፣ ብሶማልኛ ሃዱና፣ ብኣማሓርኛ ድማ ሽፈራዉ  

እናተባህለ እንትፅዋዕ ዝህቦ ናይ ጥቕሚ ዓይነት ግን 

ተመሳሳሊ እዩ፡፡ ብትካል ፕሮግራም ምግቢ ዓለምን  

ሕርሻን ካልኦት ምስዚ ዝተዛመዱ ውድባት መፅናዕትን 

ምርምርን ዝዓረፎ ብተግባር ኣብ ዝተፋላለዩ ሃገራት 

ተፈቲኑ ናእዳ ዝረኸበ ተኽሊ ሞሪንጋ ዝተመጣጠነ 

ምግብን ንሰብነትና ድልዱልን ጥዕንኡ ዝተሓለወን 

ዝገብሩ ሃነፅቲ፣ ፀገንቲ፣ ዕብየት ወሃብቲ፣ ሓይሊ 

ወሃብቲ፣ ሓንጎልና፣ መትንታትና፣ ጭዋዳታትና፣ 

ክንሓስብን ክንቀሳቐስን ዝገብሩ ኣገደስቲ ዝኾኑ ንጥረ 

ነገራት ከም ካርቦሃይድሬት፣ ስብሒ፣ ፕሮቲን፣ ሊፒድ፣ 

ቫይታሚን፣ ኢንዛይማት፣ ማዕድናት፣ ማይን ዝኣመሰሉ 

ዝሓዘ እዩ፡፡ እዚኦም ድማ ካብ ብዙሓት ዓይነት ምግብን 

ፍረታትን፣ ስጋ፣ ፀባ፣ ዓሳ፣ እንቋቁሖ፣  ኣሕምልትን፣ 

ጥረምረን እንረኽቦም እዮም፡፡ እዞም ኩሎም ንጥረ ነገራት 

ብወሳናይ መልኩዑ ካብ ሓንቲ ተኽሊ ሞሪንጋ ንረኽቦም፡፡ 

ሞሪንጋ ካብ 300 ንላዕሊ ዝተፈላለዩ ሕማማት ናይ 

ምክልኻል ዓቕሚ  ዘለዎ ተኣምራዊ ተኽሊ ምኻኑ ኣብ 

ህንዲ ዝተኻዱ ፅንዓታት ይገልፁ፡፡ 

 
ስለዚ ተኽሊ ሞሪንጋ ኣብ ከባቢኻ ምህላዉ ማለት 

ዝተማለኣ ምግቢ ምምጋብ ማለት እዩ፡፡ እዚ ድማ ምስ 

ዝተፈላለየ ዓይነት ምግብን መስተን ክንወስዶ ንኽእል 

ኢና፡፡  

ኣብ ሃገርና መብዛሕቲኡ ሰብ ንሕማማት ዝቃላዕ ብሰንኪ 

ዘይቡቕዕ ኣመጋግባ ማለት እዉን ዝተመጣጠነ ምግቢ 

ብዘይምምጋብ ምዃኑ ዝፍለጥ ሓቂ እዩ፡፡ እዚ ኣብ ግምት 

ብምእታውን ንተፈጥሮ ሕውየት መሰረት ብምግባርን  

ተኽሊ ሞሪንጋ ኣብ መላእ ወረዳታት ትግራይ ብስፍሓት 

እናተኣታተየ ዝርከብ ተኽሊ እዩ፡፡ ነገር ግን ክሳብ ሕዚ 

ጥሙን ኣጠሙኡን ትኹረት ሂቡ ዝሰርሕ ትካል 

ብዙሕ የለን ምባል ይከኣል፡፡ 

 

ኢንስቲትዩት ምርምር ሕርሻ ትግራይ ተኽሊ ሞሪንጋ 

ብምግባዊ ትሕዝትኡን ብኩሉመዳይ ፈውስነቱ ጎሊሁ 

ዝረአ ተኽሊ ህይወት ምዃኑ ብምግንዛብን ብምርዳእን 

ጥቕሙን ኣጠቓቕሙኡን ኣብ ዝተፋላለያ ማእከላት 

ማለት እዉን ኣብ ሑመራ፣ ሽረ-ማይፀብሪ፣ ኣበርገለ፣ 

መቐለን ኣላማጣን ስፍሕ ዝበለ ስራሕቲ እናሳለጠ 

ዝርከብ ትካል እዩ፡፡  ብመልክዕ ጉጅለ ተመራመርቲ 

ሓረስቶስ ተኽሊ ሞሪንጋ ብምፍላጥ፣ ዋዕላታት 

ብምክያድ፣ ስልጠናታትን ኤግዚብሽን ምግቢ ሞሪንጋ 

ብምድላው ዝተመጣጠነ ምግቢ ምርካብ ከምዝካኣል 

እናምሃረ ይርከብ፡፡ ከምኡ እውን ስራሕ ዘይብለን ደቂ 

ኣንስትዮ ብምውዳብ ኣብ ሞሪንጋ ኣፍልጦ ብምፍጣር 

ኣታዊኤን ዘዕብያሉ ኩነታት ፈጢሩ እዩ፡፡ ንጉጅለ 

ተመራመርቲ ሓረስቶት ድማ ፈልሲ ተኽሊ ሞሪንጋ 

ብምሃብ ሽፋኑ ንክዉስኽ ፃዕርታት እናገበረ ይርከብ፡፡ 

 

ብኣጠቓላሊ ተኽሊ ሽፈራው (ሞሪንጋ) ኣብ ዝተፈላላየ 

ሃገራት ዓለም ዝርከብ ኮይኑ ብዓለም ደረጃ ናብ 13 

ዓሌታት ሞሪንጋ ከምዘለዉ መፅናዕታት ይሕብሩ፡፡ ንሳቶም 

እዉን ሞሪንጋ ኦሊፎርያ (Moringa oleifera)፣ ሞሪንጋ 

ኣርቦሪያ(Moringa orborea)፣ ሞሪንጋ ቦርዚያና 

(Moringa borziana)፣ ሞሪንጋ ኮንካነንስስ(Moringa 

concanensis)፣ ሞሪንጋ ድሮሃርዲ (Moringa drohardii)፣ 

ሞሪንጋ ሂልደበራነቲ(Moringa hildeberandtii) ፣ ሞሪንጋ 

ሎነጉቲባ (Moringa longutiba)፣ ሞሪንጋ 

ኣቫሊፎሊያ(Moringa ovalifolia)፣ ሞሪንጋ ፐርገሪና 

(Moringa prgerina)፣ ሞሪንጋ ፓይጋሜ(Moringa 

pygmaea)፣ ሞሪንጋ ሪቬ (Moringa rivea)፣ ሞሪንጋ 

ሩስፖሊያናን (Moringa ruspoliyana) ሞሪንጋ 

ኢስቲኖፔታላን (Moringa stenopotala) እዮም፡፡ ሞሪንጋ 

ኢስቲኖፔታላን (Moringa stenopotala) ሞሪንጋ ኦሊፎራ  

(Moringa oleifera) ዝተብሃሉ ክልተ ዓሌታት ብዋናነት 

ኣብ ኣፍሪካ ብስፍሓት ዝርከቡ እዮም፡፡ ኣብ ኢትዮጵያ 

ብፍላይ ኣብ ትግራይ ሞሪንጋ ኢስቲኖፔታላን ሰፊሕ 

ቦታ ሸፊኑ ይርከብ (Armelle, 2010) ፡፡  

2. ሜላ ኣለማምዓ ተኽሊ ሞሪንጋ 

(Cultivation) 
 

ቅድሚ ምትካል ተኽሊ ሞሪንጋ ኣበይ ቦታ ክትከል 

ከምዘለዎ ምዉሳን ኣገዳሲ ይኸዉን፡፡ ተኽሊ ሞሪንጋ ኣብ 

ተሓራሲ መሬት ከም ዝኾነ ዝራእቲ ሕርሻ ከም ማንም 

ዝራእቲ፣ ኣብ ተሓራሳይ መሬት ኣረሓሒቕካ 

ብምትካል፣ ኣብ ዙርያ ሕርሻ፣ ኣብ ከባቢ መንበሪ 

ገዛውቲ፣ ኣብ ሓበራዊ ዝኾኑ ቦታታትን ዝተኸለሉ 

ግድሚታትን ክትከል ይኽእል፡፡ ብትግራይ ደረጃ 

ብበዝሒ ተተኺሉ ዝርከብ አብ ከባቢ መንበሪ ገዛውቲ 

ኮይኑ ዝያዳ እናተስፋሕፈሐ ዕብየቱን ትሕዝትኡን ድማ 

ኣብ ፅቡቕ ኩነታት ይርከብ፡፡ 

 
ሞሪንጋ ንምትካል መሰረታዊ ዝኾኑ ደረጃታት ክንክተል 

ይግባኣና ንሳቶም ድማ:- 

 ቦታ መረፃ 

 መሬት ምድላውን ተኸላ ምክያድን 

 ድሕሪ ተኸላ ዝግበር ክንክን 

2.1. ቦታ መረፃ (Site Selection) 

 

ሰንጠረ 1. ተኽሊ ሞሪንጋ ዘድልዮ ምችው ዝኾነ 

ከባቢታት ከምዚ ዝስዕብ ይኸውን 

መዐቀንታት(Parameter) ተደላይነት(Requirement/Range) 

ኩነታት ኣየር (Climate) ቆላ ወይ ወይናደጉዓ (Tropical or 

sub-tropical) 

ብራኸ (Altitude) 250-2000ሜ ልዕሊ ፀፍሒ ባሕሪ 

መጠን ዋዒ 

(Temperature) 

25-35°C 

ዓመታዊ ዝናብ  

(rainfall) 

250ሚሜ-2000ሚሜ. 

ዓይነት ሓመድ (Soil 

Type) 

ባዕኸል ፣ ሑፃማ (Loamy, sandy 

or sandy-loam) 

ሓመድ መፂፅነት (Soil 

pH) 

ብዙሕ ኣሲድነት ወይ ጨዋማነት 

ዘይብሉ Slightly acidic to slightly 

alkaline (pH 5-9) 

 

 

 

 



ሉችያ ተኽለ፣ኣብርሃ ብርሃን፣ሓዱሽ ሓጎስ ፣ክንፈ መዝገበ  2009 ዓ/ም               ሜላ ምርባሕ ተኽሊ ሞሪንጋ፣ ጥቕምታትን ዝተፈላለዩ ኣሰራርሓ ምግብን 

 

 4 

ሰንጠረ 2. ተኽሊ ሞሪንጋ ዘየድልዮ/ዘይምችዎ 

ከባቢታት ከምዚ ዝስዕብ ይኸውን 

ከባቢታት/ቦታ (Site) ምኽንያት (Reason(s) 

ካብ ፋብሪካታት ዝወፅእ 

ረስሓት ዝድፍኦ  

ንሰዉነትና መርዛማ ባእታታት 
ስለዝመጥጥ (Absorption of 

undesirable or toxic heavy 

metals e.g. mercury, arsenic, 

lead, etc.) 

ዝበስበሰ ረስሓት ዝድፍኦ 

(Refuse dumps) 

ንሰዉነትና መርዛማ ባእታታት 
ስለዝመጥጥ (Absorption of 

undesirable or toxic heavy 

metals e.g. mercury, arsenic, 

lead, etc.) 

ጀቕጀቕ (Water logged) ሱር ይብስብስ ተኽሊ 

ብርሰት/ይደርቕ 

ፍልሖ ዝበዝሖ (Termite 

infested soils) 
ብርሰት ተኽሊ ሞሪንጋ 

ጋህፂ ቦታታት(Animal grazing 

fields) 
ብርሰት ተኽሊ ሞሪንጋ የጋጥም 

 

2.2. መሬት ምድላውን ተኸላ ምክያድን 

 
ተኽሊ ሞሪንጋ ስሩ ብደምቢ ከስፍሓሉ ዝኽእል ፅፉፍ 

ዝኮነ ቦታ ከነዳልወሉ ይግባእ::  

 

ተኽሊ ሞሪንጋ ብዘርኢን ቆሪፅካ ብምትካልን ክባዛሕ 

ዝኽእል ተኽሊ እዩ፡፡ ብዘርኢ ክንተክል እንተደሊና 

ቕድሚ ምዝራእና ቡቕሎቱ ንምቅልጣፍ ንሓደ ለይቲ 

ኣብ ዝሑል ማይ ዘፍዚፍካ (soak) ብምሕዳር 

ብፅባሒትኡ ምትካል ወይ ሽፋኑ ብምስባር ናይ ዉሽጢ 

ዘርኢ ምዝራእ፡፡ ድሕሪ ምዝራእ ካብ 3 እስካብ 10 ኣብ 

ዘለው መዓልቲ ክበቁል ይኽእል፣ ምስተዘርኣ ካብ 3-4 

ወርሒ ፈልሲ ንተኸላ ይበፅሕ፡፡ 

 

ቆሪፅካ ብምትካል (cutting propagetion)፤ ርጉደቱ 2.5 

ሴ.ሜ፣ ቁመት ካብ 20-30 ሴ.ሜ ኣብ ፕላስቲክ ወይም 

ብቐጥታ ኣብ ሕርሻ ምትካል::  30 ሴ.ሜ ብ 30 ሴ.ሜ 

ጉድጓድ ብምኹዓት ንእሽተይ ድኹዒ ምዉሳኽ፣ 1/3 

ቁመት ናይቲ ቁራፅ ናብ መሬት ብምእታዉ  ፀሓይ 

ክትዓርብ ምስበለት ምትካል ፣ ተወሳኺ ብዙሕ ማይ 

ምስታይ ኣየድልን፡፡ ተኽሊ ሞሪንጋ እንቖርፀሉተነኣሰ 

ካብ ሓደ ዓመት ንላዕሊ 4-16 ዲያሜትርን ክሳብ 1.5ሜ 

ቁመትን ክኸዉን ኣለዎ (Radovich, 2011)፡፡  

2.2.1. ዘርኢ ብቐጥታ ኣብ ናይ ተኸላ 

ቦታ ምዝራእ 

ክንክተሎም ዝግባእ ቅደም ሰዓብ  

 ናይ ባልዕ ሽግር ኣብ ዘይብሉ ከባቢ ዘርኢ ቀልጢፉ 

ምእንቲ ክቦቅል ሽፋን ናይቲ ዘርኢ ክውገድ ይግባእ፡፡ 

 መጀመርያ 30 ሴ/ሜ ዕምቆትን 30 ሴ/ሜ ስፍሓትን 

ዘለዎ ጉድጓድ ምድላው፣ 

 እቲ  ጉድጓድ እኹል ጠሊ ምእንቲ ክህልዎ ዝናብ 

ቅድሚ ምጅማሩ ኣቐዲምካ ክዳሎ ምግባር፣ 

 ዝተዳለወ ጉድጓድ በቲ ካብቲ ጉድጓድ ዝወፀ ፎኪስ 

ሓመድ ምምላእ 

 ዝተዳለወ ዘርኢ 2-3 ግዜ ርጉዲ ናይ ዘርኢ ኣብ 

ዝኾነ ዕምቆት ኣብ ሓደ ጉድጓድ 1-2 ዘርኢ 

ምዝራእ፣ 

 ዝተዘርአ ዘርኢ ድሕሪ 1-2 ሰሙናት ምብቋል 

ይጅምር 

 ዘርኢ ምብቋል ምስ ጀመረ ኣብ ሓደ ጉድጓድ  ሓደ 

ጥዑይን ጠንካራን ፈልሲ ብምግዳፍ ካልእ ምውጋድ 

ወይ ፈልሲ ናብ ዘይቦቁለሉ ጉድጓድ ወሲድካ 

ምትካል/ምትካእ፣ 

 እኹል ዝኾነ ማይ ምስታይ (ማይ እንትሰቲ ካብ 

ዓቐን ንላዕሊ ክሰቲ የብሉን ምኽንያቱ እቲ ዘርኢ 

ክብስብስ ስለ ዝኽእል) 

 ኣብ ድርቂ ግዜ  እንተንኢሱ ኣብ ሓሙሽተ መዓልቲ 

ሓደ መዓልቲ ፈልስታት ማይ ክሰትዩ ይግባእ፡፡ 

2.2.2. ኣብ  ፈልሲ ጣብያ ፈልሲ 

ምፍላስ  
 

ፈልሲ ንምፍላስ 15-18 ሴ.ሜ ቁመት፣ 8-12 ሴ.ሜ 

ሰንጣቒት/ዲያሜትር/ ዘለዎ ፕላስቲክ /ፖልትዩን 

ትዩብ/ ምጥቃም የድሊ፡፡ መጠን ሕውስዋስ ሓመድ 

/ሬሾ/ ድማ 5 ኢድ ጫካ ሓመድ፣ 2 ኢድ 

ኮምፖስት/ናይ ተፈጥሮ ድኹዒ/፣ 1 ኢድ ናይ ከባቢ 

ሓመድ ክኸውን ይግባእ፡፡ እዚ ሬሾ እዚ ግን ካብ ከባቢ 

ናብ ከባቢ ክፈላለ ይኽእል እዩ፡፡ ተኸላ ቅድሚ ምክያዱ 

ቅድሚ ሓሙሽተ ወርሒ /መጋቢት-ሚያዝያ/ ክዝራእ 

ይግባእ፡፡ ኣብ ሓደ ፕላስቲክ ካብ 2-3 ዘርኢ ካብ 1-2 

ሴ.ሜ ዕምቆት ምዝራእ፡፡ ድሕሪ ምዝራእ ቅልጥፍ ኢልካ 

ማይ ምስታይ የድሊ፡፡ ድሕሪ 7-15 መዓልቲ 80-85% 

ዝኣክል ካብ ዝዘራእናዮ ዘርኢ ይቦቅል፡፡ ዘርኢ ዝቦቕለሉ 

ግዜን ዝቦቕል መጠንን ብንገብሮ ናይ ዘርኢ ምሕካምን 

ፅሬት ዘርእን ይውሰን፡፡ ኣብ ሓደ ፕላስቲክ ካብ ሓደ 

ንላዕሊ ዘርኢ እንተቦቒሉ ሓደ ፈልሲ ጥራሕ ብምሕዳግ 

እቲ ዝተረፈ ምውጋድ ወይ ፈልሲ ናብ ዘይብሉ ፕላስቲክ 

ምዝውዋር፡፡ 

 

ስእሊ 1. ፈልሲ ሞሪንጋ  ኣብ ፈ/ጣብያ 

 
 

 ካብዚ ብተወሳኺ ተኽሊ ሞሪንጋ ብቑርፅራፅ  ምርባሕ 

እውን ይከኣል ኢዩ፡፡ 

 

ስእሊ 2. ቑርፅራፅ ሞሪንጋ 

2.2.3. ኣብ ፈልሲ ጣብያ ዝግበር 

ክንክን  
ሞሪንጋ ኣብ ፈልሲ ጣብያ ኣብ ዝፈልሰሉ ግዜ ዝተፈላለዩ 

ዓይነታት ክንክን ፈልሲ ይግበሩ እዮም፡፡ ንኣብነት ማይ 

ምስታይ፣ ምፅሃይ፣ ምኹስኳስ፣  ሱር ምግራዝ፣ 

ምልማድ፣ ንተኸላ ብቑዕ ዝኾኑን ዘይኮኑን ፈልስታት 

ምፍላይ ዝጥቀሱ እዮም፡፡ 

ሱር ምግራዝ (root prunning) 

ሱር ምግራዝ ማለት ካብ ፖልትዩን ትዩብ ወፂኦም 

ዝዓብዩ ነዋሕቲ ሱራት ምቑራፅ ማለት እዩ፡፡ እዚ ድማ 

እቲ ተኽሊ ምስ ተተኸለ ብፅቡቕ ኩነታት ንኽዓቢ 

ዝሕግዝዎ አናእሽተይ ሱራት ንኽምዕብሉ ይሕግዝ፡፡ 

2.2.3.1. ምልማድ (Hardening off) 

 

ዝሰትዮ ዝነበረ ማይ መጠን ምቕናስ፣ዝግበረሉ ዝነበረ 

ፅላል ቅድሚ ተኸላ ምክያድ ካብ 4-6 ሰሙናት 

ምውጋድ፡፡ እዚ ድማ እቲ ፈልሲ ኣብ ኣፀጋሚ ቦታን 

ወቅትን ተፃዊሩ ንክዓቢ ይሕግዝ፡፡  

 

2.2.3.2. ንተኸላ ብቑዕ ዝኾነን ዘይኮነን 

ፈልሲ ምፍላይ 
 

ብቑዕ ዝኾነ ተኽሊ ቁመቱ ካብ 25-40ሴ.ሜ ክኸውን 

ኣለዎ፡፡ እዚ ድማ ጥዑይን ጠንካራን ክኾን ይግባእ፡፡ 

ጥዑይን ጠንካራን ዘይኮነ ቁመቱ ካብ 15 ሴ.ሜ ንታሕቲ 

ዝኾነ ፈልሲ ክውገድ ይግባእ፡፡ 

2.3. ሞሪንጋ ኣበይ ክትከል ይግባእ? 

 

 ብኣብዝሓ ሞረንጋ ኣብ፣ 

 ተሓራሳይ መሬት 

 ኣብ ከባቢ መንበሪ ገዛ 

 ኣብ ሓበራዊ ዝኾኑ ቦታታት (ጎደናታት) 

 ኣብ መፋስስ (ግድሚታት) ይትከል 

2.3.1. ኣብ ተሓራሳይ መሬት 
 

ብጥሙር  ሕርሻ (Agroforestry) እንተደሊና ምስ ካልኦት 

ዘራእቲ ምትካል ማለት እዉን ሞሪንጋ ኣብ ተሓራሳይ 

መሬት ብመስመር ብምዝናቕ (alley cropping) መልክዕ 

ክትከል ይካኣል ኢዩ፡፡ ኣብ መንጎ ተኸልታት ዘሎ 

ምፍንታት 2.5-3ሜትር ኣብ መንጎ መስመር ዘሎ 

ምፍንታት ድማ 10ሜትር ክኸውን ኣለዎ፡፡ ኣብ መንጎ 

ተኸልታት ዘሎ ቦታ ካብ ፃህያይ ነፃ ክኾን ይግባእ፡፡ ኣብ 

ሓደ ሄ/ር ካብ 330-400 ተኸሊ ሞሪንጋ ክህሉ ይኸእል 

እዩ፡፡ 

2.3.2. ኣብ ጎደና 
 

ኣብ መንጎ መስመር ዘሎ ምፍንታት ካብ 5-10ሜ ፣ኣብ 

መንጎ ተኸሊ ዘሎ ድማ ካብ 2.5-3ሜትር ክኾን ኣለዎ፡፡ 

ተኸሊ ሞረንጋ ኣብ ጎደና ምትካል እዞም ዝስዕቡ 

ጥቕምታት ይህብ፦ 

 ንዝተፈላለዩ ጥቕምታት ንምውዓል ቆፅሊ ፣ዘርእን 

ካልኦት ክፍልታትን ብቐሊሉ ንምእካብ የኸእል 

 እቲ ከባቢ ፅቡቕን ሳሓባይን ክኸውን ይገብር  

 ንመንበሪ ቐረባ ስለ ዝኾነ ንኽትትል ይጥዕም 

2.3.3. ኣብ መፋሰስ 
 

ኣብ መፋሰስ ዝናብ ምስ ጀመረ ወድያውኑ ምትካል 

ይከኣል’ዩ፡፡ እንተኾነ ግን እኹልን ብግዜኡ ዝዘንብ 

ዝናብ ኣብ ኩሎም ቦታታት ዘይክህሉ ይኽእል፡፡ ስለዚ 

ኣብ ከምዚ ዓይነት ቦታታት ማይ ክዓቑሩ ዝኽእሉ 

ስትራክቸራት ከም ፍርቂ ወርሒ፣ኣይብሮው ቤዚን ወዘተ 

ምስራሕ ኣዝዩ አገዳሲ ብምዃኑ ቅድሚ ተኸላ ምክያድ 

እቶም ስራሕቲ ኣቐዲምካ ክስርሑ ይግባእ፡፡ ኣብ መንጎ 

መስመር ካብ 3-5ሜትር፣ ኣብ መንጎ ተኸሊ እውን ካብ 

3-5ሜትር ምፍንታት ክህልው ይግባእ፡፡  

2.4. ሜላ ኣተኻኽላ ተኽሊ ሞሪንጋ  

 

ኣብ እንተኽለሉ ግዜ እዞም ዝስዕቡ ነጥብታት ኣብ ግምት  

ክነእቱ ይግባእ፦ 

 ተኸላ ቅድሚ ምክያድ/ካብ ፈልሲጣብያ ቅድሚ 

ምልዓል/ ማይ ምስታይ 

 ፈልሲ ኣብ ዝለዓለሉ ግዜ ብፖልትዩን ትዩብ 

ተዘይኮይኑ ብፈልሲ ሒዝካ ዘይምልዓል 

 ነቲ ፖልትዩን ትዩብ ብበሊሕ ነገር ገይርካ ምቕዳድ 

 እቲ ፈልሲ ኣብ ማእኸል እቲ ዝተዳለወ ጉድጓድ ኣብ 

20-30ሴ.ሜ ዕምቆት ምትካል 

 መጀመርያ እቲ ላዕለዋይ ሓመድ ቀፂሉ ድማ እቲ 

ታሕተዋይ ሓመድ ናብቲ ዝተዳለወ ጉድጓድ 

ምእታው 

 ድሕሪ ምትካል ነቲ ሓመድ ምምድማድ 

 ዝናብ እንድሕር ዘየለ ወድያውኑ ማይ ምስታይ 

አገዳሲ እዩ 

3. ድሕሪ ተኸላ ዝግበር ክንክንን  
 

ተኽሊ ሞሪንጋ ንመብዛሕቲኦም ሕማማትን ባልዓትን 

ናይ ምፅዋር ተኽእሎ እንትህልዎ ኣዝዩ ጀቕጀቕ ኣብ 

ዝበዝሖም ከባቢታት ግን ፀገም ምብስባስ ሱር ከጋጥም 

ይኸእል እዩ፡፡ ሞሪንጋ ብከፍትን ጠለበጊዕን ስለ ዝብላዕ 

ናይ ተኸላ ቦታ ካብ ከፍትን ጠለበጊዕን ምሕላውን 

ምክልኻልን የድሊ እዩ፡፡  ንደልዮ ምህርቲ ንምርካብ 

ዘድልዮን ዝግብኦን ክንክን ክንገብር ኣለና፡፡ ንሳቶም ድማ 

ብግዚኡ ምኹስኳስ፣ ምፅሃይ፣ መዳበርያ ምግባር፣ኣብ 

ግዚኡ ምግራዝን ማይ ኣብ ዝውሕዶ ከባቢ ካብ 

ዒላታት፣ሆሮየታት፣ካብ ዝዓቖረ ማይ ወዘተ ማይ 

ምስታይ  ኣብ ምፅዳቅን ዕቤት እቲ ተኽሊ ዓብዪ ተራ 

ኣለዎ፡፡ 

3.1. ቁፅፅር ባልዕ 

ተኽሊ ሞሪንጋ ዘጥቅዑ ዝተፈላለዩ ባልዓት ኣለው 

ንሳቶም ድማ ኣንበጣ (grasshopper) ፈንጣን (cricket) 

ኣባጮጎራን (caterpilar) እዮም፡፡ እዞም ባልዓት 

ዝተፈላለየ ክፋላት ናይቲ ተሊ ብምጥቃዕን ብምጉዳእን 

ብርሰት የብፅሑ፡፡ ናይ ባልዕ ምልክት ኣብ ዝረኣየሉ ግዜ 

ድማ ካብ ፍረ ኒም ዝተሰርሓ ኬክ ምስ ኣብ ትሕቲ ተኽሊ 

ዝርከብ ሓመድ ምልዋስን ሓሞስቲ ብምባርን 

ንከላሎ ንእል፡፡ 

3.2. ቁፅፅር ሕማማት 

 

ካብናይ ፈንገስ ዓይነታት ዝመፅእ ሕማም(Cercospora 

spp and Septoria lycopersici) ዝበሃሉ ንተኽሊ ሞሪንጋ 

ካብ ዘጥቅዑን ብጣዕሚ ከቢድን ንምክልኻል ኣፀጋሚ 

ዝኾኑ ሕማማት እዮም፡፡ እቲ ሕማም ክጅምር ከሎ ቡናማ 

ሕብሪ ነጠብጣብ ኣብ ቆፅሉ ምርኣይ ይጅምር 

ብቅልጡፍ ዝርገሐ ድማ ምሉእ ብምሉእ እቲ ቆፅሊ ናብ 

ብጫ ሕብሪ ብምያር የጥፍኦ፡፡ እዚ ንምቁፅፃር ሕማም 

ከይዛመት ምክትታል የድሊ፡፡ ምልክት እንተ ተራእዩ 

ኣብ ትሕቲ ተኽሊ ዝርከቡ ፃህያያት ምፅራይ፣ ናይ 

ቆፅልን ፍረ ኒም ፅሟ ናብ ምልክት ዝተራኣየሉ ቆፅሊ 

ምንፃግ፡፡  

   
   ስእሊ 3. ሕማም ምልክት ዝተራኣዮ ቆፅሊ 

3.3. ምቕምቃም (Trimming) 

ላዕለዋይ ክፋል እቲ ተኽሊ ምቕምቃም 
 

ተኽሊ ሞሪንጋ ኣብ ዉሽጢ ሓደ ዓመት ቁመቱ ክሳብ 4 

ሜትሮ ልዕሊኡን ናይ ምብፃሕ ተኽእሎ ዋላእኳ ይሃልዮ 

ብዋናነት ቆፅሉ ስለንጥቀም ክነርክቦ ኣብ እንኽእለሉ 

(Manageable height) እንተዝኸዉን ይምረፅ ምኽንያቱ 

ምግራዝ ብምዝዉታር ዝያዳ በዝሒ ቖፅሊ ክንረክብ 

ስለእንኽእል ቆፅሉ ንምእካብ እዉን ቀሊል ይኸዉን፡፡ 

ከም ኣዶ ተኽሊ (Mother tree) ንዘርኢ ዝኸውን 

እንተደሊና ግና ከይተገረዘ ብግቡእ ክነዕብዮ ኣለና፡፡ 

 

ቁመት ፈልሲ ካብ 0.6-1.5 ሜትር ምስ በፅሐ እቲ 

ማእኸላይ ጉንዲ ካብ ጫፍ ናይቲ ተኽሊ 10 ሴ.ሜ 

ዓቂንካ  ምቑራፅ፡፡ ላዕለዋይ ክፋል ምቕምቃም እቲ 

ተኽሊ ብዙሕ ጨንፈር ንኸውፅእ ይሕግዝ፡፡ ካልኦት 

ጨናፍር 20 ሴ.ሜ ቁመት ምስ በፅሑ እንደገና ክሳብ 

10ሴ.ሜ ምቑራፅ ይከኣል’ዩ፡፡ ብተወሳኺ ካልኦት 

ጨናፍር ምስወፁ ቅድም ከም ዝተገበረ 10 ሴ.ሜ 

ምቑራፅ፡፡ ምቕምቃም እቲ ተኽሊ ብርክት ዝበለ ቆፅልን 

ዛዕጎልን ኣብ ቀረባ ንክህልዎ ይገብር፡፡ 

 

ምቕምቃም እንድሕር ዘይተኻየደ ሞሪንጋ እስካብ 12 

ሜትሮ ቁመት ስለዝበፅሕ ኣድላይ ምህርቲ ናይዚ ተኽሊ 

(ቆፅሊ፣ ዕምባባ፣ ፍረ) ብቐሊሉ ምእካብ ኣይከኣልን፡፡ ኣብ 4 

ወይ 5 ዓመት ኣብ 0.6 ሜትር ቁመት ገዲፍካ ሓደ ግዜ 

ክቑረፅ ይግባእ፡፡ 

3.4. ምእካብ (Harvesting) 
 

3.4.1. ምእካብ ቆፅሊ ሞሪንጋ 
 

ተኽሊ ሞሪንጋ ኣብ ሓደ ዓመት ካብ 0.6-1.5 ሜትሮ 

ክዓቢ ይኽእል፡፡ ኣብዚ ግዜ ቆፅሊ ክንእክብ ንኽእል ኢና፡፡ 

ቆፅሊ ኣብ ዝእከበሉ ግዜ ትሕዝትኡ ብቕልጡፍ 

ንኸይጠፍእ ኣብ ዛሕሊ ግዜ ፀሓይ ኣብዘይብሉ ንጉሆ 

ወይ ምሸት ክንእክቦ ይግባእ፡፡ ንጉሆ ኣብ ንቆርፀሉ ግዜ 

ዛዕዛዕታ (dew) ዘይብሉ ምዃኑ ምርግጋፅ የድሊ፡፡ 

ምኽንያቱ ኣብ ነጓዓዕዞ ግዜ ምብስባስ ንከየጋጥም፡፡ 

 

3.4.2. ምእካብ ፍረን ዛዕጎልን (pod) 
 
ተኽሊ ሞሪንጋ ምስ ተተኸለ ድሕሪ 3-4 ዓመት ፍረን 

ዛዕጎልን ምሃብ ይጅምር፡፡ 3 ዓመት ዕድመ ዘለዎ ተኽሊ 

ሞሪንጋ ኣብ ሕድሕድ ዓመት ከብ 300 ክሳብ 400 

ዛዕጎል (pods) ክንረክብ ከምእንኽእል ፅንዓታት 

ይሕብሩ፡፡ ንምግብነት እንትድለ ገና እናሃለወ ኣብ 1 

ሴ.ሜ ርጉደቱ ምእካብ ማለት እዉን ዛዕጎሉ ቆፃል ሕብሪ 

እናሃለዎ ፣ ካብ መጠን ንላዕሊ ከይገዘፈ እናሃለወ ምእካብ 

የድሊ፡፡  

3.4.3. ምእካብ ዘርኢ 
 

ዛዕጎል (pod) ምስ ደረቐ ወይ ቡኒ ሕብሪ ምስኮነ ቅድሚ 

ምኽፋቱን ዘርኢ ናብ መሬት ቅድሚ ምውዳቑ ክእከብ 

ኣለዎ፡፡ ንእክበሉ ኣቕሓ ድማ ራሕሲ ዘይብሉ ደረቅ 

ክኸውን ይግባእ፡፡ ዘርኢ ክንእክብ ከለና ናብቲ ኦም 

ክንድይብ የብልናን ምኽንያቱ ብቀሊሉ ጨናፍር 

ክስባበር ስለዝኽእል፡፡  

ስእሊ 4. ዛዕጎል ሞሪንጋ  

 

4. ሓፈሻዊ ጥቕምታት ተኽሊ 

ሞሪንጋ  
 

ፅንዓታት ከምዝሕብርዎ ኣብ ሰሜን ህንዲ ንልዕሊ 5000 

ዓመታት ከም ምግብን ባህላዊ መድሓኒትን 

እናተጠቐምሉ ዝፀንሑ ኮይኑ ህንዳዊያን ብልምዳዊ 

ሕክምና ልዕሊ 300 ሕማማት ናይ ምክልኻልን 

ምፍዋስን ተኽእሎ ከምዘለዎ ይገልፁ፡፡ ነዚ ድማ ዘመናዊ 

ሳይነስን ቴክኖሎጂን እናረጋገፆ ይርከብ (ኣርኣያ 

ወርቅነህ 2005 ዓ/ም)፡፡  

 

ሕሩጭ ሞሪንጋ ከም  ሓገዝ ተፈጥራዊ ምግቢ ኮይኑ 

የገልግለና፡፡ ብዝተፈላለየ መልክዕ ድማ ክንጥቀመሉ 

ንእል ኢና፡፡ ብተወሳኺ ምስ ንበልዖ ዝተፈላለዩ 

ምግብታት ሻሂን ፅሟን ፈሰስትን ብሓፈሻ እናሓወስና 

ምምጋብን ምስታይን ንእል ኢና፡፡ ነገር ግን መዓልታዊ 

ሓደ ሰብ ክወስዶ ዝግበኦ መጠን ክፈልጥ ይግባእ፡፡ ሓደ 

ናይ ሻሂ ማንካ ሕሩጭ ሞሪንጋ መዓልታዊ ብምውሳድና 

ንኣካላትና ዘድልዮ መጠን ስነመዓዛ (nitrution) ክንረክብ 

ንእል፡፡  ኣብ ኣፍሪካ ብዝተገበረ ፅንዓት ነብሰፆር ደቂ 

ኣንስትዮ መዓልታዊ ክወስደኦ ዘለወን መጠን ሕሩጭ 

ሞሪንጋ 25 ግራም ክወን ይግባእ ይብል፡፡ እዚ ድማ 

ቅድመ ወሊድ ዘሎ ናይ ስነመዓዛ ዓቅመን ከመሓይሸለን 

ይእል (Diatta, 2001) ፡፡ 

 

- ሞሪንጋ ናይ ተፈጥሮ ምክልኻል ዓቕሚ የጠናኽር  

- ናይ ከባቢ ብኽለትን መርዛም ነገራትን ይከላኸል 

- ድኻም ሓንጎል የመሓይሽ 

- ኣብ ደም  ዘለዎ ዝያዳ ሽኾር የማጣጥንን ክቃፀል 

ይገብርን 

- መርዝነት ዘለዎ ምግቢ ይዝልል (nutrialize) 

- ልዑልን ትሑትን ድፊኢት ደም የስተኻኽል  

- ዝተጠናኸረ ድልዱል ኣካል ክህልወካ ይገብር  

- ደረጃ ናይ ኮለስትሮል ይቅንስ 

- ቅጥዒ ዘይብሉ ርጉዲ ይቕንስ  

- ብኽለት ማይን ኣየርን ምግብን ይከላኸል 

- ብሰንኪ ጥምየትን ሕማምን ዝማሰነ ሰብ ብሞሪንጋ 

ይማሓየሽ 

- ዝደረቐ ቆርበት የለስልስ ፣  

-  ሴላት(ዋህዮ) የህድስ 

-  ሞሪንጋ ካንሰርን ቲሞርን ይካላኸል 

- ናይ ሓንጎልና ፈሳሲ ከይጉዳእ ይከላኸል  

- ሕማም ቆርቦት ይካላኸል 

- ፀረ ፋንገስ እዩ 

- መትንታት ሰብነትና የመሓይሽን የጠናኽርን 

- ሕበጠ ሰብነትና ክቕንስ ይሕግዝ 

- ረኽሲ ግርፃን ይከላኸልን የድሕንን 

- ረኽሲ ስርዓተ ምስትንፋስን ምሕቓቕ ምግብን 

የማሓይሽ  

- ኣዕንትኻን ሓንጎልካን ክሕይል ይገብር  

- ንዓባይ ሳዓልን ብሮንካይትን ኣስምን ይከላኸል 

- ንመጥበዉቲ ኣዴታት ፀብአን ብ25% ክዉስኽ 

ይገብር  

- ንፀላም ከብድን ንኸረጢት ሓሞትን ከይሓማ 

ይከላኸል 

- ብዝተፈላለየ መልክዕ ኣብ ደምና ዝኣትዉ በከልቲ 

መርዝታትን ሓተላታትን ይዝልሎም    

-  ናይ ምስማዕ ክእለት የጠናኽር  

- ብኤድስ(HIV/AIDS) ዝሓመመ ሰብ ምግቡ ሞሪንጋ   

ምስዘዘዉትር ኣብ ሰብነቱ ለዉጢ የርእን ተፀዋርነት 

ናይ ሰብነቱ  ይዓብን፡፡ 

- ዓይንኻ የፅሪን     

- ንብዙሓት ሕማማት ይፍዉስን ይከላኸልን 

(Richardson, 2009 and Marcu, 2005) 

 

ብተወኺ ድማ ተሊ ሞሪንጋ ንዝተፈላለዩ ኢኮኖምያዊ 

ረብሓታት ይውዕል:: ኣብዚ ሕዚ እዋን ኣብ ከተማታት 

ትግራይ ብፍላይ መለ ን ሓደ ኪሎ ሕሩጭ ሞሪንጋ 

ካብ 100-150 ቅርሺ ይሽየጥ::    

 

ነገር ግን ተኽሊ ሞሪንጋ ብዝሕ ጥቅምታት ከምዘለዎ 

ኮይኑ ዝተወሰነ ሳዕቤን ድማ ኣለዎ፡፡   

5. ሳዕቤን ምጥቃም ሞሪንጋ (Side 

Effects of Moringa) 

 

 ነብሰፁር ኣዴታት ናይ ሞሪንጋ ቆፅሊ ብዝተፈላለየ 

መልክዑ ምጥቃም እንትኽእላ ናይ ሞሪንጋ ፍረን 

ሱሩን ግን ዝተኸልከለ እዩ፡፡ ምኽንያቱ ድማ ናይ 

ሞሪንጋ ሱር ወይ ቅርፊት ፣ ኣለካሎይድ ስፒሮቺን 

(alkaloid spirochin) ዝባሃል መርዛማ ንጥረ ነገር 

ዝሓዘ ስለዝኾነ ማህፀን ናይ ምንቅስቓስ ሓይሊ 

ስለዘለዎ ጥንሲ ናይ ምዉጋድ ተኽእሎ ኣለዎ፡፡ 

ብመጠኑን ብናይ ሓኪም ምኽሪ ንክትግበር ድማ 

ይምከር (Doerr and William, 2008) ፡፡ 

 

ብዙሕ መጠን ቆፅሊ ሞሪንጋ እንተተመጊብና ናይ ጨጎራ 

ምርባሽ (stomach upset) ፣ ቓሓር (heart burn) ፣ 

ተቕማጥን (diarrhea) ከብድኻ ብጋዝ ምንፋሕን 

(gaseous distension) የስዕብ፡፡  

 

 

 

 

6. ክፍልታት ተኽሊ ሞሪንጋ 
 

ተኽሊ ሞሪንጋ ንወድሰብን ንእንስሳን ዝተፈላለየ ረብሓ 

ዝህብ ኮይኑ ካብኣቶም ድማ  ንምግብነት  ብዝለዓለ 

መልክዑ ይጠቅም፡፡ ንዝተፈላለዩ መድሓኒታት፣ 

መጋየፅታት (cosmetics) ፣ ማይ መፃረይ፣ ቀለብ ንህቢ፣ 

ቀለብ እንስሳ፣ ቆርበት መለስለሲ፣ ባዮጋዝ፣ ኮምፖሰት 

መስርሒ፣ ፅላል፣ መከላኸሊ ንፋስ፣ምስ ዘራእቲ ምዝና 

(intercropping) ፣ ፍግረመሬት (erosion) ይከላል፣ 

ቆዋሚ ሓፁርን ዕንጨይትን ወ.ዘ.ተ…ይጠቅም (Seifu, 

2014):: ብተወሳኺ ድማ ካብ 300 ንላዕሊ ዝኾኑ ሕማማት 

ይከላኸል:: ዝተፈላለየ ጥቕሚ ብምህላዉ ዝተፈላለዩ 

ተመራመርቲ ተኣምራዊ ተክሊ (Miracle Tree) እናበሉ 

ይፅውዕዎ:: 

ሕድሕድ ክፋል/ኣካል ናይ ሞሪንጋ (ቆፅሉ፣ዕምባብኡ 

፣ፍርኡ ፣ ጉንዱን ሱሩን)  ነናይ ባዕሎም ጥቅምታት 

ኣለዎም::  

6.1. ቆዕሊ ሞሪንጋ (Leaf) 

 

 ቆዕሊ ሞሪንጋ ዝተፈላለዩ ጥቕምታት ሃልይዎ ኣብ 

ዝተፈላለዩ ምግብታት ብምእታው  ንምግቢ ክውዕል 

ይኽእል 

  ከምኡ ድማ ቆፅሉ ብምድራቕ ኣብ ዝተፈላለየ ጥቅሚ 

ክውዕል ይኽእል’ዩ 

  ቆፅሊ  ሞሪንጋ  ብቐሊሉ ክደርቕ ዝኽእል ኮይኑ ኣብ 

ፅላል ዘለዎ  ቦታ ክደርቕ ይግባእ እዚ ድማ እቶም 

ቪታሚናት (ንኣብነት ቪታሚን ኤ) ብቀሊሉ ንኸይተኑ  

ይሕግዝ :: 

 
ስእሊ 5. ቆፅሊ ሞሪንጋ 

   

ሰንጠረ 3. ትሕዝቶ ቆፅሊ ሞሪንጋ 

ሞሪንጋ ምስ ካልኦት ጠቐምቲ ነገራት እንትወዳደር 

(Comparison of moringa with other nutritive foods) 
ሓዱሽ ቆፅሊ 

ሞሪንጋ/100ግራም 

ጥሑን ቆፅሊ 

ሞሪንጋ/100ግራም 

7 ዕፅፊ ካብ ኣራንሺ ናይ 

ቫይታሚን ሲ ትሕዝቶ 

½ ዕፅፊ ካብ ኣራንሺ 

ቫይታሚን ሲ ትሕዝቶ  

4 ዕፅፊ ካብ ፀባ ናይ 
ካልሽየም ትሕዝቶ 

17 ዕፅፊ ካብ ፀባ ናይ 
ካልሽየም ትሕዝቶ 

3 ዕፅፊ ካብ ባናና ናይ 

ፖታሽየም ትሕዝቶ 

15 ዕፅፊ ካብ ባናና ናይ 

ፖታሽየም ትሕዝቶ 

2 ዕፅፊ ካብ ርግኦ ናይ 
ፕሮቲን ትሕዝቶ 

9 ዕፅፊ ካብ ርግኦ ናይ ፕሮቲን  
ትሕዝቶ 

4 ዕፅፊ ካብ ካሮት ናይ 

ቫይታሚን ኤ  ትሕዝቶ 

10 ዕፅፊ ካብ ካሮት  ናይ 

ቫይታሚን ኤ  ትሕዝቶ 

1/2ዕፅፊ ካብ ሓምሊ  ናይ 
ኣይረን  ትሕዝቶ 

25 ዕፅፊ ካብ ሓምሊ ናይ 
ኣይረን  ትሕዝቶ 

(Mathur, 2005). 

6.2. ዕምበባ (Flower) 

 

 ድሕሪ ምትካሉ ካብ 8-12 ወርሒ ዕምበባ ምውፃእ 

ይጅምር 

 ዓመት ምሉእ ብዘይ ምቁራፅ ቀለብ ንህቢ ኮይኑ 

የገልግል:: 

ብተወሳኺ ድማ ካልሽየምን ፖታስየም ዝበሃሉ ንጥረ 

ነገራት ዝሓዘ ኮይኑ ብሻሂ መልክዕ ወይ ምስ ሳላጣ 

ክንጥቀመሉ ንኽእል (Armelle, 2010):: 

 

 

 

ስእሊ 6. ዕምበባ ሞሪንጋ 

6.3. ዛዕጎል (pod) 
 

 ልዑል ዝኾነ ካልሰየምን ፖታሸምን  ትሕዝቶ ዘለዎ 

ኮይኑ ከም ሸዊት ዓተር ክብላዕ ይኽእል እዩ 

 ብተወሳኺ ምስ ካልኦት ምግብታት ሓዊስካ ብምብሳል 

ምምጋብ ይከኣል:: 

 

 

ስእሊ 7. ዛዕጎል ሞሪንጋ  

6.4. ፍረ ሞሪንጋ (Seed) 
 

  ካብ ፍረ ሞሪንጋ ዝተፈላለየ ጥቕምታት ዝርከብ ኮይኑ 

ካብኣቶም ድማ ፅሩይን ልዑልን ዝኾነ ንናይ ብልዕን 

ተሽከርከርትን ዘይቲ ክምረት ይኽእል 

 

ካብ ዘይቲ ተፀሚቑ ዝወፅእ ተረፍ ምህርቲ ከም 

መዳበርያ ኮይኑ ድማ ከገልግል ይኽእል’ዩ::                                                               

 

ስእሊ 8. ፍረ ሞሪንጋ 

 

 

 ብተወሳኺ ፍረ ሞሪንጋ ኣብ ከተማ ይኹን ኣብ ገጠር  

ንመፃረዩ ማይ ኮይኑ ድማ የገልግል (Ali et al., 2010) 

100ሚሊግራም (ሓደ ፍረ) ዝተጥሓነ ፍረ ሞሪንጋ ንሓደ 

ሊትሮ ረሳሕ ማይ የፅሪ:: ልዕሊ 90-95% ባክተርያን 

ካልኦት ታህዋስያንን ብምቕታል ማይ ንኽፀሪ ይገብር 

(Goodwater, 2011):: 

ኣደላልዋ  ፍረ ሞሪንጋ ንመፃረዪ ማይ 

1) ፍረ ዝሓዘ ዛዕጎል (mature pods) ሞሪንጋ ኣብ ተኽሉ 

እናሃለወ ክደርቕ ኣለዎ:: 

2) ሽፋን ፍረ ሞሪንጋ ብምቕንጣጥ ፍርኡ ብጥሑን 

መልክዕ ምድላዉ 

 
    ስእሊ 9.  ዝተጣሕነ ፍረ ሞሪንጋ 

3) ዝተጥሓነ ፍረ ሞሪንጋ ኣብ ዉሕድ ማይ ንዝተወሰነ 

ግዜ ምብፅባፅ    

4) ናብቲ ዘይተፃረየ ማይ ብምእተዉ ብሓይሊ ንኣከባቢ 

ክልተ ደቒቓ ምሕቛን 

5) ቀፂልና ድማ ን 10 - 20 ደቒቓ ቀስ ኣቢልካ 

ምሕቛን:: ንኣከባቢ ሓደ ሰዓት እንከይተረበሸ ወይ 

እንከይተነቓነቐ ዝግ እስካብ ዝብል ምፅናሕ 

ምኽንያቱ ድማ ባክተርያን ካልኦት ታህዋስያንን 

ምስቲ ዝግ ዝበለ ተተሓሒዙ ስለዝወርድ:: 

6) መወዳእታ ኣፅፊፍካን ኣፃሪኻን ንመስተ ክዉዕል 

ይኽእል:: 

  

ስእሊ 10. ፍረ ሞሪንጋ ዝተገበሮን ዘይተገበሮን ማይ 

 

6.5. ጉንዲ (Stem) 
 

ብጣዕሚ ልስሉስ ብምዃኑ እንስሳት ይምገበኦ:: ኣብ 

ዝተፈላለየ ወረዳታት ትግራይ ዝዓበየ ተኽሊ ሞሪንጋ 

ብኣድግን ጠለበጊዕን ጉንዱ ብምብላዕ ኣብ ዕበየቱ ፀገም 

የስዕባሉ ኣለዋ፤ እዚ ዘርእየና ድማ ጉንዲ ተኽሊ ሞሪንጋ 

ተበላዓይ (edible) ምኻኑ እዩ፡፡ ካሊእ ንወረቀትን 

ንዕንጨይቲ ክርቢትን መስርሒ ይጠቅም (carvings, 

boxes and match wood making) ጉንዲ ሞሪንጋ ተተኺሉ 

እናሃለወ ከም ሓፁር ኮይኑ ድማ ከገልግለና ይክእል እዩ፡፡ 

  

ስእሊ 11. ጉንዲ ሞሪንጋ 

6.6. ሱር (Root) 

 

ሱር ሞሪንጋ ዝተፈላለየ ጥቕሚ ዘለዎ ኮይኑ ቅርፊቱ 

(Root bark) ድማ ንቑስሊ ንተቆጣዒ ሰውነት 

(inflammatory) መድሓኒትን ንልቢ ድማ መነቓቕሒ    

(cardiac stimulant) ኮይኑ የገልግል (Daba,2016).  

 

ስእሊ 12. ሱር ሞሪንጋ 

7. ምድላው ሕሩጭ ቆፅሊ ሞሪንጋ 

(Processing Moringa leaf powder) 

ቆፅሊ ሞሪንጋ ብዝተፈላለየ መንገዲ ክንጥቀመሉ 

ንኽእል ኢና ንኣብነት ብቆፅሉ (fresh) ብምብሳልን 

ብሕሩጭን ምጥቃም ይከኣል:: 

ቆፅሊ ሞሪንጋ ቅድሚ ኣብ ጥቅሚ ምውዓልናን ናብ 

ሕሩጭ ምቕያርናን ክንገብሮም ዝግበኣና ነገራት 

7.1. ምሕንጣጥ/ምቅንጣብ (Stripping 

the leaflets) 

ብመጀመርያ ኩሉ ዘድልየና ቆፅሊ ካብ ዕንጨይቲ 

ንፈልዮ ወይ ንቕንጥቦ፡፡ ምስ ሓንጠጥና  

/ቀንጢብና/ ብጫ ሕብሪ ዘለዎ: ዝተበላሸወን 

ዝሓመመን ቆፅሊ ነወግዶ::  

ስእሊ 13. ምቅንጣብ ቆፅሊ ሞሪንጋ   



ሉችያ ተኽለ፣ኣብርሃ ብርሃን፣ሓዱሽ ሓጎስ ፣ክንፈ መዝገበ  2009 ዓ/ም               ሜላ ምርባሕ ተኽሊ ሞሪንጋ፣ ጥቕምታትን ዝተፈላለዩ ኣሰራርሓ ምግብን 

 

 19 

7.2. ምሕፃብ (Washing) 

 

ድሕሪ ምሕንጣጥ ዝሓዞ ረስሓት ንምስዳድ ብፅሩይ 

ማይ ንሓፅቦ ካብኡ ብዓይኒ ዘይረኣዩ ነፍሳት 

ንምውጋድ ድማ ን3-5 ደቂቓ ብጨው ንዝፍዝፎ 

ብድሕርዚ ብፅሩይ ማይ ንሓፅቦ ማይ ንክፀፍፍ 

ኣውፂእና ናብ መፅፈፊ ኣቕሓ ንገብሮ:: 

 

ስእሊ 14. ቆፅሊ ሞሪንጋ ክሕፀብ ከሎ 

 
 
 

 

7.3. ምፅፋፍ (Draining) 

ብምቕፃል ሕሩጭ ቆፅሊ ሞሪንጋ ንምድላው ድማ 

ኣውፂእና ኣብ መፅፈፊ ብምግባር ቅድሚ ናብ 

ምድራቕ ምኻዱ ማይ ብደምቢ ክፀፍፍ ምግባር::  

 

       ስእሊ 15. ቆፅሊ ሞሪንጋ ክፀፍፍ ከሎ  

 

7.4. ምድራቕ (Drying) 

ቆፅሊ ተኽሊ ሞሪንጋ ንምድራቕ 2 ሜላታት ኣለውና 

ንሳቶም ድማ:- 

7.4.1. ኣብ ገዛ/ ፅላል (Room drying) 
ብድሕርዚ ኣብ ፅላል/ፀሓይ ብርሃን ዘይብሉ ደረቕን 

ፅሩይን ነፋሻ ካብ ኣናፁን ነፍሳትን ነፃ ዝኾነ ቦታ 

ረስሓት ወይ ሓሳኹ ከይለግቦ ድማ ብፅሩይ ሻሽ 

ብምሽፋን ካብ 2-4 መዓልቲታት ራሕሲ ናይቲ 

ቆፅሊ ብምርኣይ ክደርቕ ምግባር:: ማዕረ ዝኾነ 

ኣደራርቃ ክህልዎ ድማ ብበትሪ ጌርና ንገላብጦ::  

 

ስእሊ 16. ቆፅሊ ሞሪንጋ ኣብ ፅላል ክደርቕ ከሎ  

 

7.4.2. ኣብ ማሽን (Mechanical drying) 
 

ብኤለክትሪክ ዝሰርሕ ማሽን ተጠቒምካ ቆፅሊ ሞሪንጋ  

ምድራቕ ማለት'ዩ:: ንጥቀሞ መጠን ዋዒ ድማ ኣብ 

መንጎ 50 ን 55oC ክኸውን ይግባእ:: ካብዚ ብላዕሊ 

እንተኾይኑ ነቲ ቆፅሊ ስለ ዘቃፅሎ መጠኑ ክውስኽ 

የብሉን:: ጠሊ ናይቲ ቆፅሊ ክሳዕ 10% ዝበፅሕ 

ክደርቕ ይግባእ:: እዚ ማሽን ክንጥቀመሉ ንኽእል 

ብደረጃ ኢንቨስትመንት ብስፍሓት ንዘምርቱ 

ይኸውን:: 

   
ስእሊ 17. ቆፅሊ ሞሪንጋ ኣብ ማሽን ክደርቕ ከሎ 

 

7.5. ምውቃጥ/ምጥሓን (Milling) 
 

ምድራቑ ምስ ኣረጋገፅና ብፅሩይ መውቀጢ ጌርና 

ብደምቢ ጌርና ንወቕጦ  ብበዝሒ ነምርት እንተኾና 

ኣብ እንዳ መጥሓን ከነጥሕኖ ንኽእል:: 

ስእሊ 18. ዝደረቐ ቆፅሊ ሞሪንጋ ክጠሓን ከሎ 

7.6. ምንፋይ (Sieving) 

 

ምስወቀጥና ድማ ንነተፍዮ ምስ ነፈናዮ ከኣ ዓሺግና 

ንመሸጣ ወይ ድማ ንዝተፈላለየ ጥቕሚ ነውዕሎ::  

 

 
ስእሊ 19. ጥሑን ቆፅሊ ሞሪንጋ ክንፈን ዝተነፈየን  

 

 

 

 

 

 

7.7. ምዕሻግን ምቅማጥን ሕሩጭ ቆፅሊ 

ሞሪንጋ (packaging and storage) 

ሕሩጭ ቆፅሊ ሞሪንጋ ብቐሊሉ ክበላሸው ስለ ዝኽእል 

ቅድመ ጥንቃቐ የድሊ፡፡ ክንገብሮ ዝግበኣና ድማ:-  

 

7.7.1. ግላዊ ንፅህና (Personal 

hygiene) 
 

ሕሩጭ ሞሪንጋ ዝዕሽጉ ውልቀ ንፅህና ክህልዎም ይግባእ 

ክግበር ዝግበኦ ድማ ቆቢዕ፤ ናይ ኣፍንጫ(nose masks) 

ናይ ኢድ ንቲ (gloves) ምግባር የድሊ፡፡ 

 

7.7.2. መዐሸጊ ኣቅሓ (Packaging 

material) 
 
ዋዕን ጠልን ናይቲ መዐሸጊ ክንቆፃፀሮ ይግባእ::  ሕሩጭ 

ሞሪንጋ ደረቕ ምዃኑ ምስኣረጋገፅና ፅሩይ ፕላሰቲክ 

ጌርና ፅርየት ምህርቲ  ብዘይ ጎድእ ንዕሽጎ:: ዝተዓሸገ 

ሕሩጭ ሞሪንጋ ዝሑልን ደረቕን ዝኾነ ቦታ ክቕመጥ 

ይግባእ:: 

7.7.3. ምስያም/ምልክት (Labelling) 

 
ሕድሕድ ዝተዓሸገ ሕሩጭ ቆፅሊ ሞሪንጋ ተነባቢ ዝኾነ 

ምልክት ክግበሮ ይግባእ:: ብፍላይ ንመሸጣ ዝውዕል 

ምህርቲ እተኾይኑ ክንክተሎ ዝግበኣና ቅደም ሰዓብ ኣሎ 

ንሱ ድማ  

i. ሽም ናይቲ ምህርቲ ምፅሓፍ(Name of product) 

ii. ዓቐን ትሕዝቶ(Net content) 

iii. ናይ መምረታይ ሽምን ኣድራሻን(Name and 

address of producer) 

iv. ዝተመረተሉ ሃገር/ከባቢ (Country of origin) 

v. መለለይ ኮድ (batch identification number or code) 

vi. ኣጠቓቕማ (Instructions for use) 

vii. ዝተመረተሉ ዕለት(Production date) 

viii. ማዓዛዊ ትሕዝትኡ (Nutritional information) 

ስእሊ 20. ዝተዓሸገ ጥሑን ቆፅሊ ሞሪንጋ 

8. ምድላው ምግብታት ቆፅሊ ሞሪንጋ 

(Processing and Utilization) 

ቆፅሊ ሞሪንጋ ቅድሚ ኣብ ጥቕሚ ምውዓልና ሓንጢጥና 

/ቀንጢብና/ ን3-5 ደቒቓ ብጨው ንዝፍዝፎ ብድሕርዚ 

ኣውፂእና ብፅሩይ ማይ ንሓፅቦ ኣውፂእና ድማ 

ንዝተፈላለየ ጥቕሚ ነውዕሎ:: 

8.1. ናይ ርሑስ ቆፅሊ ሞሪንጋ ሻሂ 

(Leaf tea) 

 

ንምድላው ዘድልዩና ነገራት  

- ማይ  

- ርሑስ ቆፅሊ ሞሪንጋን  

- ሽኮርን  

እዚ ምሰ ኣዳለና ማይ ነፍልሕ፣ ማይ ምስ ፈልሐ ድማ 

ከከም ኣድላይነቱ ቆፅሊ ሞሪንጋ ናብቲ ዝፈልሐ ማይ 

ነእቱ (ናይ ሻሂ ቀጠፍ ተጠቂምና ከምእንፍለሖ)  ምስ 

ፈልሓ ኣውሪድና ከከምኣድላይነቱ ሽኮር ብምውሳኽ 

ንጥቀመሉ::   

 

 
 
 

 
 

 
 
 

 

 

ስእሊ 21. ናይ ርሑስ ቆፅሊ ሞሪንጋ ሻሂ 

 

8.2. ናይ ጥሑን ቆፅሊ ሞሪንጋ ሻሂ 

(Powder tea) 

ንምድላው ዘድልዩና ነገራት  

- ማይ  

- ጥሑን ቆፅሊ ሞሪንጋን  

- ሽኮርን  

እዞም ዝድልዩና ነገራት ምስ ኣማላእና ማይ ኣዓርዩ ምስ 

ፈልሐ ነውርዶ 2 ደቒቓ ብምፅናሕ ድማ ዝተዳለወ 

ጥሑን ሞሪንጋ ከከም ኣድላይነቱ (ናይ ሻሂ ቀጠፍ 

ከምንጥቀም) ናብቲ ዝፈልሐ ማይ ነእቱ:: 

ከከምኣድላይነቱ ሽኮር ብምውሳኽ ንጥቀመሉ::  

ብተወሳኺ ድማ ጥሑን ሞሪንጋ ብዙሕ ጥቕሚ ስለዘለዎ 

ከከም ኣድላይነቱ ኣብ መዓልታዊ ምግብና ብምሕዋስ 

ጥቅምታቱ ምስትምቃር ይከኣል::   

ስእሊ 22. ናይ ሑሩጭ ቆፅሊ ሞሪንጋ ሻሂ 

8.3. ዝበሰለ ቆፅሊ ሞሪንጋ (Boiled 

Moringa leaf) 

ቆፅሊ ሞሪንጋ ቅድሚ ኣብ ጥቕሚ ምውዓልና ሓንጢጥና 

/ቀንጢብና/ ን3-5 ደቂቃ ብጨው ንዝፍዝፎ ወይ 

ንኣልኮ ብድሕርዚ ኣውፂእና ብፅሩይ ማይ ንሓፅቦ 

ብምቅፃል ድማ ከም ሓምሊ(ቆስጣ) ብምብሳል ናብ 

እንደልዮ ነገር ንጥቀመሉ:: እቲ ዝብሰልናሉ ማይ ድማ 

ኣብ ጥቅሚ ነውዕሎ ማለት ውን ኣብ እንሰርሖ ፀብሒ 

ከነእትዎ ይግባእ:: 

 

 

 
ስእሊ 23. ዝበሰለ ቆፅሊ ሞሪንጋ 

8.4. ቆፅሊ ሞሪንጋ ብቀይሕ ፀብሒ 

(Moringa leaf Stew) 

 

ንምድላው ዘድልዩና ነገራት  

 -ሽጉርቲ                  - ዘይቲ            

 - ኮሚደረ                 - ፃዕዳሽጉርቲ    

 - ዘይቲ                   - በርበረ           

 -  ጨው                  - ዝበሰለ ቆፅሊ ሞሪንጋ 

 -  ማይ 

 
ስእሊ 24. ቆፅሊ ሞሪንጋ ብቀይሕ ፀብሒ 

 

እዚ ምሰ ኣዳለና ሽጕርቲ ምስ ዘይቲ ነቑላሉ ብድሕሪኡ 

ኮሚደረ ነእቱ ካብኡ በርበረ ኣእቲና ንእሽተይ ማይ 

(ቆፅሊ ሞሪንጋ ዝበሰለሉ ማይ) እንዳእተና ነብስሎ 

ብምቕፃል ድማ ዝበሰለ ቆፅሊ ሞሪንጋ ነእቱ፣ 

ፃዕዳሽጉርቲ፣ ቀመማቀመም ብምእታው ከም ሓምሊ 

ብምብሳል ኣብ መጨረሻ ጨው ኣእቲና ነውርዶ ናብ 

መኣዲ ብምቕራብ ብንጀራ፣ ብባኒ ወይ ሕምባሻ 

ምምጋብ:: 

8.5.  ቆፅሊ ሞሪንጋ ብቅልዋ (Moringa 

leaf Roasting)  

 
ንምድላው ዘድልዩና ነገራት  

 -ሽጉርቲ                 - ዘይቲ          

- ኮሚደረ                - ፃዕዳሽጉርቲ     

- ጒዕ                    - ማይ 

- ጨው                  - ዝበሰለ ቆፅሊ ሞሪንጋ 

 

እዚ ምሰ ኣዳለና ሽጕርቲ ምስ ዘይቲ ነቑላሉ ብድሕሪኡ 

ኮሚደረ ነእቱ ካብኡ ዝበሰለ ቆፅሊ ሞሪንጋ ነእቱ፣ 

ፃዕዳሽጉርቲ፣ ጒዕ ቀመማቀመም ብምእታው ከም ሓምሊ 

ብምቅላው ኣብ መጨረሻ ጨው ኣእቲና ነውርዶ ናብ 

መኣዲ ብምቕራብ ብንጀራ፣ ብባኒ ወይ ሕምባሻ 

ምምጋብ:: 

 

 

 

 

 

 

 

 

 
ስእሊ 25. ቆፅሊ ሞሪንጋ ብቅልዋ 

8.6. ቆፅሊ ሞሪንጋ ብሩዝ (Moringa 

Leaf and Rice) 

 

 
ስእሊ 26. ቆፅሊ ሞሪንጋ ብሩዝ 

 

 
ንምድላው ዘድልዩና ነገራት  

-ሽጉርቲ                      -ዝበሰለ ሩዝ        

-ኮሚደረ                      -ፃዕዳሽጉርቲ      

-ዘይቲ                        -ጒዕ             

-ጨው                       -ዝበሰለ ቆፅሊ ሞሪንጋ 

-ማይ 

 
ሽጕርቲ ምስ ዘይቲ ነቑላሉ ብድሕሪኡ ኮሚደረ ነእቱ 

ካብኡ ዝበሰለ ቆፅሊ ሞሪንጋ ኣቁላሊና ዝበሰለ ሩዝ 

ነእቱ፣ ፃዕዳሽጉርቲ፣ቀመማቀመም ወሲካ ብምብሳል ኣብ 

መጨረሻ ጒዕ ጨው ኣእቲና ነውርዶ ናብ መኣዲ 

ብምቕራብ ብንጀራ፣ ብባኒ ወይ ሕምባሻ ምምጋብ:: 

8.7. ቆፅሊ ሞሪንጋ ብፓስታ (Moringa 

Leaf and pasta) 

 
ስእሊ 27. ቆፅሊ ሞሪንጋ ብፓስታ 

 

 

 

 
ንምድላው ዘድልዩና ነገራት  

-ሽጉርቲ               -ዝበሰለ ፓስታ (ማካሮኒ/ሰፓጌቲ)      

-ኮሚደረ               -ፃዕዳሽጉርቲ      

-ዘይቲ                  -ጒዕ             

-ጨው                  -ዝተሓፀበ ቆፅሊ ሞሪንጋ 

-ማይ 

 
ሽጕርቲ ምስ ዘይቲ ነቑላሉ ብድሕሪኡ ኮሚደረ ነእቱ 

ካብኡ ቆፅሊ ሞሪንጋ ኣቁላሊና ዝበሰለ ሩዝ ነእቱ፣ 

ፃዕዳሽጉርቲ፣ቀመማቀመም ወሲካ ብምብሳል ኣብ 

መጨረሻ ጒዕ ጨው ኣእቲና ነውርዶ ናብ መኣዲ 

ብምቕራብ ብንጀራ፣ ብባኒ ወይ ሕምባሻ ምምጋብ:: 

8.8. ቆፅሊ ሞሪንጋ ብኣልጫ (Moringa 

leaf Alcha Stew) 

 

 
ስእሊ 28. ቆፅሊ ሞሪንጋ ብኣትክልቲ 

 

 

 

 

 

ንምድላው ዘድልዩና ነገራት  

-ሽጉርቲ                 -ድንሽ       

-ኮሚደረ                 -ፃዕዳሽጉርቲ      

-ዘይቲ                    -ጒዕ             

-ካሮት                    -ዝበሰለ ቆፅሊ ሞሪንጋ 
-ጨው 

 

 
- ድንሽን ካሮትን  ከይበሰለ ይቕረፍ ብቕርፂ ይኽተፍ 

- ዘይትን ሽንጉርትን ምስተቖላለወ ካሮት ነእቱ 

ብድሕሪኡ ዝበሰለ ሞሪንጋን ድንሽን ምስኣእተውና 

ነቁላልዎ፤ ፃዕዳሽጉርቲ፣ቀመማቀመም ኣእቲኻ 

ብምብሳል ኣብ መጨረሻ ጒዕን ጨዉን ብምእታው  

ናብ መኣዲ ብምቕራብ ብንጀራ፣ ብባኒ ወይ ሕምባሻ 

ምምጋብ:: 

8.9. ናይ ቆፅሊ ሞሪንጋ ሳምቡሳ  

 

ንምድላው ዘድልዩና ነገራት  

  -ሕሩጭ ፊኖ                 -ጒዕ           

  -ሽጉርቲ                     -ዘይቲ         

  -ኮሚደረ                    -ጨው             

  -ማይ                        -ጥርሙስ  

  -ጣውላ                      - ዝተቀለወ ቆፅሊ ሞሪንጋ 

 

ምስ ኣዳለና ቅልዋ ቆፅሊ ሞሪንጋ ንሰርሕ ብድሕርዚ 

ሕሩጭ ንለውስ ምስለወስና እቲ ልውስ ኣብ ጣውላ ጌርና 

በቲ ጥርሙስ ነዳምፆ ብድሕርዚ ናይ ሳምቡሳ ቅርፂ 

ብምስራሕ እቲ ዝተቖለወ ቆፅሊ ሞሪንጋ ናብኡ ነእትዎ 

እታ ክፍተት ከዲና እቲ ሳምቡሳ ብዘይቲ ንጠብሶ  

ምስበሰለ ንመሸጣ ወይ ንምግብነት ነውዕሎ:: 

 

 

 

 

 

 

 

 

 
ስእሊ 29. ናይ ቆፅሊ ሞሪንጋ ሳምቡሳ 

 

 



ሉችያ ተኽለ፣ኣብርሃ ብርሃን፣ሓዱሽ ሓጎስ ፣ክንፈ መዝገበ  2009 ዓ/ም               ሜላ ምርባሕ ተኽሊ ሞሪንጋ፣ ጥቕምታትን ዝተፈላለዩ ኣሰራርሓ ምግብን 

8.10. ቆፅሊ ሞሪንጋ ብዛሕላ (Moringa 

leaf Salad) 

 

ንምድላው ዘድልዩና ነገራት  

-ሽጉርቲ                  -ዝበሰለ ድንሽ            

-ኮሚደረ                  -ፃዕዳሽጉርቲ      

-ዘይቲ                    -ካሮት 

-ለሚን/ኣቸቶ            -ጒዕ 

-ጨው                    -ዝተሓፀበ ቆፅሊ ሞሪንጋ 
 

- ሽጉርቲ ፣  ጒዕ ፡ ካሮት፣ ድንሽን ኮሚደረን ይኽተፍ 

- ምስ ቆፅሊ ሞሪንጋ ፣  ዘይቲ፣  ኣቸቶ ወይ ለሚን 

ጨው ንጣዕሚ ጌርካ ይተሓዋወስ 

- ብእንጀራ፣  ብባኒ፣  ብሕምባሻ ጌርካ ንብልዒ ወይ 

ንዕዳጋ ይቐርብ፡፡ 

 

 

ስእሊ 30. ቆፅሊ ሞሪንጋ ብዛሕላ 

8.11. ቆፅሊ ሞሪንጋ ብሾርባ/ስብቆ 

(Moringa leaf Soup) 

 
ንምድላው ዘድልዩና ነገራት  

-ሽጉርቲ                -ፓስታ/ ሩዝ        

-ኮሚደረ                -ፃዕዳሽጉርቲ       

-ዘይቲ                  -ካሮት             

-ጨው                  -ጒዕ 

-ማይ                   -ዝተሓፀበ ቆፅሊ ሞሪንጋ 

 
ሽጕርቲ ምስ ዘይቲ ነቑላሉ ብድሕሪኡ ኮሚደረ፣ ካሮት 

ነእቱ ካብኡ ዝተሓፀበ ቆፅሊ ሞሪንጋ ነእቱ፣ ምሰ 

ተቁላለየ ዝኣኽለና ማይ ነእቱ ማይ ምስ ፈልሐ 

ፓስታ/ሩዝ ብምውሳኽ ምብሳል:: ፃዕዳሽጉርቲ፣ ጒዕ  

ቀመማቀመም ብምእታው ኣብ መጨረሻ ጨው ኣእቲና 

ነውርዶ ብሾርባ መልክዕ ድማ ምጥቃም:: 

 

 
 
 

 
 

 
 

 

 
ስእሊ 31. ቆፅሊ ሞሪንጋ ብሾርባ 

8.12. ናይ ቆፅሊ ሞሪንጋ ፅሟ 

(Moringa leaf Juice) 

 
ንምድላው ዘድልዩና ነገራት  

- ዝተሓፀበ ቆፅሊ ሞሪንጋ 

- ማይ 

- ሽኮር 

- ለሚን 

- መፅሞቂ ማሽን 

- መፀንፈፊ/መንፊት 

- ብርጭቆ/መሳተያ 

 

እዚ ምስ ኣዳለና ዝኣኽለና ዝተሓፀበ ቆፅሊ ሞሪንጋ፣  

ማይ፣ ለሚንን ሽኮርን  ናብቲ ማሽን ነእትዎ  ብሓደ 

ብምሕዋስ ድማ ንጥሕኖ ናብ ፈሳሲ ምቕያሩ ምስ 

ኣረጋገፅና ብመንፊት ጌርና ንፀምቆ ምስተፀምቐ 

ንምስታይ ነዳልዎ:: ተመራፂ ዝኸውን ድማ ምስ ካሊእ 

ፅሟቕ ብምትሕውዋስ ምጥቃም ንኽእል:: 

 

 

 

 

 

 

 
ስእሊ 32. ናይ ቆፅሊ ሞሪንጋ ፅሟቅ 

9. መጠለሊ 
 

ተኽሊ ሞሪንጋ ዕንበብኡ፣ ፍሪኡ፣ ቆፅሉ፣ ስሩ፣ ጉንዱ 

ኮታስ ኩሉ ክፋላት እቲ ተኽሊ ንወድ ሰብ  ጥዕና፣ ምግቢ 

ዉሕስነት፣ ኣብ ዕቤት ማሕበረ-ኢኮኖሚ፣ ሕውየት 

ከባቢ፣ ቀለብ እንስሳ፣ ለውጢ ከባቢ ኣየርን ወዘተን  

ዝኣመሰሉ ረብሓታት ምሃብ ዓብዩ ግደ ኣለዎ፡፡  ይኹን 

ደኣምበር ክሳብ ሕዚ ክንድቲ ዝድለ ኣብ ጥሚ 

ዘይወዓለ ተኽሊ እዩ፡፡  

ኣብ ተኽሊ ሞሪንጋ ንቐፃሊ ትኹረት ክዋሃቦም ዝግባእ 

ድማ እዞም ዝስዕቡ ይኾኑ 

 ዝዓረቑ ጎበታትና ከም ተኽሊ ሞሪንጋ ተበላዕቲ 

ብዝኾኑ ተኽልታት ብምትካል ምሕዋይ ከባቢን 

ንወድሰብ ምግቢ ዉሕስነትን  ጠሚ ስለዝኾነ 

ንፃሊ ክስረሓሉ ይግባእ 

 

 ኣብ ሕድሕድ ገዛ ተኽሊ ሞሪንጋ ብምትካል 

ንሰብነት ዘድሊ ንጥረ ነገር ብምሉእነት ምርካብ 

ስለዝካኣል ኣፍልጦ ክዋሃብ ይግባእ 

 

 ከባቢ ሕዉየት ብምርግጋፅ ንለዉጢ ኣየር ኣብ 

ካርቦን ምምጣጥ ናይ ባዕሉ ግደ ስለ ዘለዎ ትኹረት 

ክዋሃቦ ይግባእ 

 
 

 ሞሪንጋ ኣብ ሓመድ ምዕቃብ ዝላዓለ ተራ ዘለዎ 

ተኽሊ ከም ምኻኑ መጠን ትኹረት ክወሃበሉ 

ይግባእ 

 

 ብፍላይ ነፍሰፆር፣ ህፃናትን መጥበውቲ ኣዴታትን 

ኣብ  ተኽሊ ሞሪንጋ ጥሙን ኣጠምኡን 

ምሉእ ኣፍልጦ ክህልወን ይግባእ 

 ናይ ሞሪንጋ ምግቢ ዝግጅት ሰሪሕካ ምርኣይ 

ብምጥንኻር ሕብረተሰብና ቀሊል ምዃኑ ፈሊጡ 

ኣብ ልሙድ ኣመጋግብኡ ከካትቶ ቀፃሊ ስራሕ 

የድሊ 

 

 ሞሪንጋ ብፃሊ ናብ ዕዳጋ ዘርቡ ሓረስቶትን 

ማሕበራትን ምብርትታዕ ናይ ሞሪንጋ  ዕደጋ 

ሰንሰለት ክሰርሕ ምግባር የድሊ 

 ጥሑን ቆፅሊ ሞሪንጋ ምስ ተመሳሳሊ ዓይነት ቆፅሊ 

እና መሳሰልካ ብምሕዋስ(Adulterate) ኣብ ዕዳጋ 

ምሻጥ ንይፍጠር ነዚ  ዘፍልጥ መሳርሒ ምምሃዝ 

የድሊ:: 

ስልጠና

 

 
 
 
 
 
 

 

 

 
 



ሉችያ ተኽለ፣ኣብርሃ ብርሃን፣ሓዱሽ ሓጎስ ፣ክንፈ መዝገበ  2009 ዓ/ም               ሜላ ምርባሕ ተኽሊ ሞሪንጋ፣ ጥቕምታትን ዝተፈላለዩ ኣሰራርሓ ምግብን 

 

 37 

 

 

 
 

 
 
 
 



ሉችያ ተኽለ፣ኣብርሃ ብርሃን፣ሓዱሽ ሓጎስ ፣ክንፈ መዝገበ  2009 ዓ/ም               ሜላ ምርባሕ ተኽሊ ሞሪንጋ፣ ጥቕምታትን ዝተፈላለዩ ኣሰራርሓ ምግብን 

 

 38 

 

 

 

 



ሉችያ ተኽለ፣ኣብርሃ ብርሃን፣ሓዱሽ ሓጎስ ፣ክንፈ መዝገበ  2009 ዓ/ም               ሜላ ምርባሕ ተኽሊ ሞሪንጋ፣ ጥቕምታትን ዝተፈላለዩ ኣሰራርሓ ምግብን 

 

 39 

 

 
 

 

 

 

 

 

 



ሉችያ ተኽለ፣ኣብርሃ ብርሃን፣ሓዱሽ ሓጎስ ፣ክንፈ መዝገበ  2009 ዓ/ም               ሜላ ምርባሕ ተኽሊ ሞሪንጋ፣ ጥቕምታትን ዝተፈላለዩ ኣሰራርሓ ምግብን 

 

 40 

 

 


